
Ahıskadan başlanan şöhrət yolu 
Ahıska türklərinin qəlbində əbədi bir sürgün acısı, köç yarası, vətən 

həsrəti var. �0 ilə qədər bir müddətdə bu acı hekayələrinin üstünə yeniləri də 
yazılıb. Ahıskalıların taleyinin şərəÀi səhifələri də var və bunu yazanlardan 
biri də nur üzlü şəhid İlham Məmmədov olub. 

İlhamın anası Bahar Məmmədova və 
ailəsi 1937-ci ildə Ahıskadan sürgün olu-
narkən Yevlaxda məskunlaşa bilib. Nemə-
tabadda doğulub böyüyən Bahar Elxan adlı 
kəndlisi ilə ailə həyatı qurub və iki övladı 
olub. Ər-arvad alınlarının təri, əllərinin 
zəhməti ilə uşaqları böyüdüblər. 

Evin yeganə oğul övladıydı İlham, 
özündən başqa bir bacısı qaldı. Gözü oyul-
muş bulaq kimi göz yaşı içinə axan Elxan 
kişi oğul dərdindən beli bükülsə də, İlham-
dan fəxrlə danışır, adı gələn kimi əyilmiş 
qamətini dik tutur. 

Nemətabad Yevlaxın Vətənə ən çox 
igidlər və şəhidlər verdiyi kəndidir. Bu 
kəndin orta məktəbi , Qarabağ müharibə-

sinin şəhidi Hüseynxan Əhmədovun adını 
daşıyır və ,, Qarabağ müharibəsində qəh-
rəmanlıqla döyüşərək qazi və şəhid olan 
nemətabadlı gənclərin dördü də bu məktə-
bin yetirməsidir. 

İlham Məmmədov 23 fevral 1992-
ci ildə dünyaya göz açıb. Hər uşaq kimi 
kəndin yollarında qarğı atını çapıb, xə-
yalla gerçəklik arasında uşaqlıq dünyasını 
yaşayıb. Tay-tuşları ilə bir-birinə sarılıb 
güləşən, taxta tapançalarla “dava-dava” 
oynayan uşaqların içində ən zirəyi olub. 

İlhamın xoşbəxt uşaqlığının son günü, 
illərdən bəri vətəninin düşmən tapdağı 
altında əzildiyini öyrəndiyi gün idi. Ağlı 
kəsirdi artıq, həyatın uşaqlıqda qurduğu 
xəyallar qədər asan olmadığını anlayırdı. 
Kənd məktəbini bitirdikdən sonra – 2011-

ci ildə hərbi xidmətə yollandı. Əsgəri 
borcunu verdikdən sonra kəndə dönmədi. 
Damarındakı əsil türk qanı, vətən sevgisi 
onu hərbi hissədə qalıb xidmətini davam 
etdirməyə sövq elədi. 

2013-cü ildə Bakıda 6 aylıq snayper-
çi kursu keçir və bu sahədə addım-addım 
irəliləyərək, Naftalandakı “N” saylı hərbi 
hissədə kiçik çavuş rütbəsində xidmətini 
davam etdirir. İlham 2016-cı ilin məlum 
Aprel döyüşlərində iştirak edir və ayağın-
dan yaralanır. Müalicə alıb, sağalar-sağal-
maz yenidən hərbi hissəyə dönür. Artıq 
təkcə hərbçi kimi deyil, döyüşçü kimi də 
təcrübə qazanmışdı. Silahdaşları danışır ki, 
hərbi hissədə keçirilən yarışlarda həmişə 

İlham 1-ci olurdu. Onu bu uğurlarına görə 
xüsusi kursa göndərəcəklərmiş.

İkinci Qarabağ müharibəsi başlamaz-
dan bir neçə gün əvvəl məzuniyyət götürüb 
evlərinə gəlir. Ailəsi, qohum-əqrabaları ilə 
görüşüb, bir neçə gün dincəlmək istəyir-
miş. Ermənilərin rəzilliyindən, ordumuzun 
gücündən, Aprel döyüşlərindən danışır. 
Elə o günlərdə ,, Qarabağ savaşı başlayır 
və İlham tez geriyə, öz hərbi hissəsinə qa-
yıdır. 

Nemətabad kənd bələdiyyəsinin sədri 
Xudabaxış Rüstəmbəyli deyir ki, gəldiyi 
bir-iki gün idi, müharibə xəbərini eşidən 
kimi yola çıxdı. Valideynlərinin yalvarış-
larına sakitləşdirici cavab verdi: “Narahat 
olmayın ey, müharibəyə getməyəcəm”. 
Amma hamımız bilirdik ki, bizim tanıdığı-

mız İlham birbaşa cəbhəyə gedir.
İlham hərbi hissəyə qayıtdıqdan sonra 

sevincək üçrəngli bayrağımıza sarılaraq 
rəqs edib, “Torpaqlarımızın işğal altında 
qalmasına son qoyacağıq artıq, düşməni 
məhv edəcəyik�”, – deyə sevincdən qanad 
açıb. O şənliyin videosunu İlhamın döyüş 
dostları sonralar ailəsinə təqdim ediblər. İl-
ham sanki toy-bayramdaymış. Həmin gün 
sinif yoldaşlarına da zəng edərək, halallıq 
alıb, deyib ki, sabah “toyumuz” başlıyır. O, 
bununla üstüörtülü şəkildə düşmənə tuta-
caqları “toy”dan bəhs edib. 

Evlərinə də son dəfə zəng edib, qürurla 
danışıb, amma döyüşə girəcəyi haqqında 
yenə də bir kəlmə deməyib.

İlk döyüşü Suqovuşandan başlayıb və 
Talış kəndində davam edib. Dəqiq snayper 
atəşilə düşmən hədəflərini vuran İlhamın 
məhv etdiyi canlı düşmənlərin sayı 65-dən 
çox olub. Təəssüf ki, müharibənin elə ilk 
günü aldığı yaradan Talış uğrunda gedən 
döyüşlərdə qəhrəmancasına şəhadətə qo-
vuşub. 

Müzə൵ər Ali Baş Komandan İlham 
Əliyevin sərəncamı ilə ölümündən son-
ra “Suqovuşanın azad olunmasına görə”, 
“Laçının azad olunmasına görə” və “Vətən 
uğrunda” medalları ilə təltif olunan İlham 
Yevlaxın Şəhidlər xiyabanında dəfn olu-
nub.

 Anası Bahar xanımın acı taleyinə bir 
də övlad yarası əlavə olunub. Şəhid bala-
sının adına otaq ayırıb, şəkillərlə, bayraq-
larla bəzəyib. Bir ana kimi onun üçün necə 
kədərli olsa da, həmişə oğlundan qürurla 
bəhs edir. 

=əfər yolçuları Milli təbabət elmi hesabat verir

Səhiyyə Nazirliyində (lmi-Tədqiqat institutları və mərkəzlərinin rəhbər-
lərinin iştirakı ilə 2024-cü ilin yekunlarına və növbəti ildə reallaşacaq tədbir-
lərə həsr olunan iclas keçirilib. 

Nazir Teymur Musayev səhiyyə sis-
teminin inkişafının ölkəmizdə prioritet 
məsələlərdən olduğunu vurğulayıb. O qeyd 
edib ki, cari ildə nazirlik ölkədə səhiyyə 
infrastrukturunun daha da möhkəmləndi-
rilməsi, xidmət səviyyəsinin artırılması, 
maddi-texniki bazanın, kadr potensialının 
gücləndirilməsi və rəqəmsallaşdırma işlə-
rinin genişləndirilməsi istiqamətində uğur-
lu addımlar atıb. 

T.Musayev elektron sənəd dövriyyə-
sinə keçid, səhiyyədə rəqəmsallaşdırma 
və innovativ texnologiyalarının daha geniş 
tətbiqi, işğaldan azad edilən ərazilərdə sə-
hiyyə ocaqlarının inşası və digər istiqamət-
lərdə mühüm işlərin görüldüyünü bildirib. 
Səhiyyə sahəsinin rəqəmsallaşdırılması 
çərçivəsində önəmli yenilik – Elektron 
Resept Sisteminin bu il mayın 1-dən istifa-
dəyə verildiyini vurğulayıb.

O, Səhiyyə Nazirliyinin tabeliyində 
Respublika Qan Bankının yaradıldığını, 9 
Elmi-Tədqiqat İnstitutunun nazirliyin ta-
beliyinə verildiyini də diqqətə çatdırıb.

İclasda qarşıda duran vəzifələr və fəa-
liyyət istiqamətlərindəki çatışmazlıqlar 
təhlil edilib, gələcək üçün sistemli yanaş-
manın tətbiqinə imkan verən müasir idarə-
çilik strategiyası, əhali üçün daha əlçatan 
və mütərəqqi tibbi xidmətlər platforması-
nın hazırlanmasının vacibliyi qeyd edilib. 
“Elektron Resept Sistemi”ndən daha geniş 
istifadənin reallaşdırılması və nazirliyin 
tabeliyindəki bütün qurumlarda bu sistemə 
keçidlə bağlı tapşırıqlar verildiyi vurğula-
nıb.

Nazirliyin tabeliyindəki elmi-tədqiqat 
institut və mərkəzlərinin rəhbərlərinin he-
sabatları dinlənilib. Çıxışçılar qeyd ediblər 
ki, 2024-cü ildə tibb ocaqları bir sıra yeni-
lik və uğurlara imza atıb, habelə müəssisə 
daxilində əməliyyatxana və şöbələr əsaslı 
təmir olunub. Hesabat dövründə “Böyük 
Qayıdış” proqramı çərçivəsində Səhiy-

yə Nazirliyinin təşkilatçılığı ilə qurumun 
tabeliyindəki müəssisələr işğaldan azad 
olunan ərazilərdə vətəndaşlar üçün sağlam 
həyat tərzinin təşviqi ilə bağlı maariflən-
dirici aksiyalar və müxtəlif istiqamətlərdə 
kompleks tibbi müayinələr keçirib. 

Diqqətə çatdırılıb ki, cari ildə Hey-
dər Əliyev Fondunun vitse-prezidenti 
Leyla Əliyeva Elmi-Tədqiqat Pediatriya, 
Elmi-Tədqiqat Mamalıq və Ginekologi-
ya institutlarını ziyarət edib. Hər iki tibb 
müəssisəsinə yüksəktezlikli süni tənə൵üs 
cihazları, küvəzlər və digər müasir tibbi 
avadanlıqlar hədiyyə olunub. Leyla Əliye-
va, həmçinin nazirliyin Milli Hematologi-
ya və Transfuziologiya Mərkəzini ziyarət 
edib. Tibb ocaqlarında müalicə alan uşaq-
ların valideynləri ilə görüşüb, yaradılan şə-
raitlə tanış olub.

Bundan əlavə, oktyabrda Şuşa şəhərin-
də Türk Dövlətləri Təşkilatına (TDT) üzv 
və müşahidəçi ölkələrin səhiyyə nazirləri-
nin ,V iclası çərçivəsində TDT-nin üzv və 
müşahidəçi ölkələrinin səhiyyə nazirliklə-
rinin elmi-tədqiqat institutları və mərkəz-
ləri arasında onkologiya, kardiologiya, of-
talmologiya, pediatriya, travmatologiya və 
ortopediya sahələrinə aid bir sıra Anlaşma 
Memorandumları imzalanıb. , Türk Döv-
lətləri Kardioloji Qurultayı, ET Ağciyər 
Xəstəlikləri İnstitutunun 80 illik və Sümük 
İliyi Transplantasiyasının 10 illik yubiley-
lərinə həsr olunan beynəlxalq elmi-praktik 
konfrans keçirilib. 

Sonda əldə olunan nailiyyətlərlə ya-
naşı, problemlər də diqqətə çatdırılıb. 
Nazirliyin tabeliyində fəaliyyət göstərən 
elmi-tədqiqat institut və mərkəzlərində 
müasir yanaşmalara əsaslanan korpora-
tiv idarəetmə mexanizmlərinin tətbiqinin 
vacibliyi qeyd edilib, qurum rəhbərlərinə 
müvafiq tapşırıqlar verilib. 

Hər bir dövlətin əsas məqsədlərindən biri vətəndaşlarının həyat şəra-
itini yaxşılaşdırmaq, onlar üçün güclü sosial təminat sistemi yaratmaq, 
sosial hüquqlarını daha etibarlı şəkildə qorumaqdır. Təbii ki, insanların 
sosial şəraitinin yaxşılaşması, ilk növbədə, dövlətin yüksək iqtisadi inki-
şafa nail olmasından bilavasitə asılıdır. Bu istiqamətdə həyata keçirilən 
məqsədyönlü tədbirlər nəticəsində ölkəmizdə 2024-cü ilin yanvar±noyabr 
aylarında 113 milyard 2�2 milyon manatlıq və ya əvvəlki ilin eyni dövrü 
ilə müqayisədə 4,1 faiz çox ümumi daxili məhsul �Ü'M� istehsal olunub. 
Əhalinin hər nəfərinə Ü'M 11 min 104 manat təşkil edib. 

Artım əmək bazarı ilə sıx bağlı olub 
və işəgötürənlərlə işçilər arasında bağla-
nan əmək müqavilələrinin sayını artırıb. 
İqtisadiyyat Nazirliyi yanında Dövlət Vergi 
Xidməti tərəfindən iş yerlərinin rəsmiləş-
dirilməsi və şə൵aflığın təmin edilməsi is-
tiqamətində həyata keçirilən tədbirlər nə-
ticəsində bağlanmış əmək müqavilələrinin 
sayı 2019-cu ilin əvvəli ilə müqayisədə 482 
min 194 vahid artıb və 2024-cü ilin dekabr 
ayının 1-nə 1 milyon 884 min 109 olub. 
Qeyri-neft sektorunun özəl bölməsində isə 
həmin göstərici 450 min 212 vahid artaraq 
990 min 134 təşkil edib. Amma hələ də az da 
olsa, əmək qanunvericiliyi tələblərinin po-
zulması halları davam edir. Əmək və Əhali-
nin Sosial Müdafiəsi Nazirliyi yanında Döv-
lət Əmək Müfəttişliyi Xidməti (DƏMX) 
bu ilin 9 ayında işəgötürənlər tərəfindən 2 
128 halda əmək qanunvericiliyinin tələblə-
rinin pozulması faktını aşkar edib. Həmin 
hüquq pozuntuları daha çox işçilərin əmək 
müqaviləsi olmadan işlərə cəlb edilməsi ilə 
bağlıdır. 

Bəs əmək müqaviləsinin imzalanma-
masının fəsadları nədir? Əmək müqaviləsi 
işçinin hüquqlarının qorunmasına təminat 
verə biləcək əsas sənəd olub işəgötürənlə 
işçi arasında fərdi qaydada bağlanan əmək 
münasibətlərinin əsas şərtlərini, tərəflərin 
hüquq və vəzifələrini əks etdirir. Onun leqal-
laşdırılması ilk növbədə vətəndaşların sosial 
maraqlarının təmin olunmasına yönəldilib. 
Lakin bəzi hallarda əmək müqaviləsi ilə 
bağlı problemlər yaranır. Bütövlükdə, vergi 
ödəyiciləri üzrə bu problemlər 3 əsas qrupa 
bölünür. Birinci problem vergi ödəyiciləri-
nin əmək münasibətlərini rəsmiləşdirmə-
dən işçiləri ayrı-ayrı işlərə cəlb etməsidir. 
Bu daha çox ticarət və xidmət sektorunda 
müşahidə olunur. İkinci problem işçilərin 
bir qismi ilə əmək müqaviləsinin bağlan-
ması, əksəriyyət təşkil edən digər qismi ilə 
isə rəsmiləşdirilmənin aparılmamasıdır. Bu, 
əsasən tikinti və istehsal sektorunda çalışan 
vergi ödəyicilərində rast gəlinən tipik haldır. 
Üçüncü qrup problem isə ikili mühasibatla 
bağlıdır. Bir sıra vergi ödəyiciləri iş yerləri-
ni rəsmiləşdirsələr də, ikili mühasibat apara-
raq, əmək haqlarını real göstərmir, bu yolla 
vergi və sosial ayırmaların ödənilməsindən 

yayınırlar. Son vaxtlar bu neqativ hal mini-
muma endirilib. Üstəlik, əmək haqqının və 
son haqq-hesabın ödənilməməsi, işçilərin 
icbari sığorta edilməməsi və əməyin müha-
fizəsi qaydalarında da qanun pozuntularına 
rast gəlinir.

Qeyd edək ki, əmək müqaviləsi bağlan-
madıqda işəgötürən vergi və sosial ayırma-
ları ödəməkdən yayınır və bu böyük həcmdə 
vəsait itkisinə səbəb olur. İşçilər isə ödənişli 
əmək məzuniyyətindən, birdəfəlik müa-
vinətlərdən, əməkhaqqının ödənilməsindən, 
ipoteka və digər kreditləri almaq hüququn-
dan, eyni zamanda, gələcəkdə layiqli pensi-
ya təminatından məhrum olurlar.

 Digər neqativ hal, yuxarıda bildirildi-
yi kimi, əmək müqaviləsində qeyd olunan 
əmək haqqının, əslində, veriləndən aşağı 
olmasıdır. Məsələn, ola bilər ki, müqavilədə 
200 manat əmək haqqı yazılsın, amma işçi 

500 manat alsın. Bu da vergidən yayınma 
hallarına gətirib çıxarır. Çünki əməkhaqqı 
mühasibatlıq sənədlərində tam əksini tap-
madıqda həm sığorta fonduna, həm də vergi 
şəklində dövlət büdcəsinə vəsaitlər daha az 
daxil olur. Yəni bu məqsəd üçün nəzərdə tu-
tulan vəsaitlərin bir hissəsi işəgötürən tərə-
findən oğurlanır. Əgər əmək müqaviləsi olsa 
və əməkhaqqı leqallaşsa, işçilər həm o ma-
aşı qanuni alarlar, həm də bilərlər ki, gələ-

cəklərinə təminatlı pensiya yığırlar. Çünki 
əmək müqaviləsi ilə işləmək, vergi ödəmək 
gələcəkdə yüksək əmək pensiyası almaq 
şansını artırır. Əmək müqaviləsi olmayan-
lar isə daha aşağı əmək pensiyası alacaqlar. 
Bu da ki, pensiya yaşı çatan zaman maddi 
cəhətdən müəyyən problemlərin yaşanması-
na gətirib çıxarır.

İqtisadçı Əli Mustafayevin sözlərinə 
görə, əmək müqaviləsi bağlanmadıqda 
işəgötürən öz üzərinə qanunla götürməli 
olduğu öhdəliklərdən imtina etmək imka-
nı qazanır. Bu, işəgötürən tərəfindən iş və 
istirahət vaxtı üzrə əmək qanunvericiliyinə 
əməl edilməməsinə şərait yaradır və öz növ-
bəsində, işəgötürən tərəfindən işçinin sosial 
müdafiə olunma, güzəşt və imtiyazlardan 
istifadə etmə, məcburi və əlavə sığortalar 
və s. kimi öhdəliklərdən imtina etməsi ilə 

nəticələnir. Əmək müqaviləsi yoxdursa, işə-
götürən işçini istənilən zaman heç bir vəsait 
ödəmədən işdən azad edə bilər. 

Xatırladaq ki, əmək müqaviləsi olma-
dan çalışanların təhlükəsizliyi də minimum 
səviyyədə olur. İstehsalatda baş verən qə-
zalar zamanı əmək münasibətlərini rəs-
miləşdirməyən işçilərin hüquqları pozulur 
və onlar müəssisələrdən heç bir təzminat 
ala bilmirlər. “Bəzən işəgötürənlər qey-

ri-rəsmi şəkildə işçi ilə əlaqə yaradır, onla-
ra sosial təminatları ilə bağlı problemlərini 
həll edəcəklərinə söz verirlər. İnsanlar da 
hüquqlarını bilmədikləri üçün inanırlar. Bu 
adamlar sonradan əmək əlillərinə çevrilir 
və öz hüquqlarını tələb edə bilmirlər. Çünki 
ortada onun hüquqlarını təmin edən əmək 
müqaviləsi yoxdur”. 

Əmək müqaviləsi necə bağlanır? Bu 
neqativ halların aradan qaldırılması is-
tiqamətində Azərbaycanda bir sıra tədbirlər 
həyata keçirilir. Əmək Məcəlləsinə edilən 
dəyişiklik əsasında artıq əmək müqaviləsi 
elektron informasiya sistemində elektron 
sənəd formasında bağlanır. Əmək müqavilə-
si bildirişi isə ləğv olunub. Yeni dəyişikliklər 
rəqəmsal xidmətlərin genişləndirilməsinin 
hüquqi əsaslarını müəyyən edən normativ 
hüquqi aktların təkmilləşdirilməsinə xidmət 
edir. Bu dəyişikliklər işçi qüvvəsi ilə bağlı 
dəqiq göstəricilər əsasında təhlillərin apa-
rılmasına imkan yaradır. Vahid platforma 
üzərindən rəqəmsal idarəetmənin tətbiqi 
məlumat mübadiləsini asanlaşdırmaqla, bu 
sahədə süründürməçilik, saxtakarlıq, kor-
rupsiyaya şərait yaradan halların aradan qal-
dırılmasına gətirib çıxarır. 

İlk olaraq işçinin şəxsiyyət vəsiqəsinin 
FİN kodu qeyd olunur. İşə götürən tərəf iş-
çinin məlumatlarını Əməyin Məşğulluğu 
Alt Sisteminə (ƏMAS) daxil edib elektron 
müqavilə sənədi formalaşdırır. Müqaviləni 
imzalamaq istəyən vətəndaş ƏMAS plat-
formasında şəxsi kabinetinə daxil olmalıdır. 
Platformaya daxil olduqdan sonra “Onlayn 
əmək müqaviləsi” linkinə klikləməklə “On-
layn əmək müqaviləsi reyestri”nə, ardınca 
da “Təsdiq gözləyən əmək müqavilələri” 
bölməsinə keçid etməlidir. Növbəti addım-

da işçi öz kabinetində əmək müqaviləsi ilə 
tanış olur, ehtiyac olarsa düzəliş olunma-
sı üçün geri göndərir və ya elektron imza 
(SİMA Rəqəmsal imza, ASAN imza, SİMA 
Token) ilə imzalayaraq, qəbul edir. Son-
da işəgötürən tərəfindən əmək müqaviləsi 
elektron imzalanaraq qanuni qüvvəyə minir.

Əmək müqaviləsi ilə bağlı məlumat-
ların elektron informasiya sisteminə daxil 
edilməsi bu sahədə şə൵aflığın, iş yerlərində 

əmək müqavilələri bağlayanların sayının 
artmasına gətirib çıxarır: Bu, gəlir vergisi və 
sosial ödənişlərlə bağlı hesablamaların düz-
gün aparılmasına imkan verir, qeyri-leqal 
məşğulluqla mübarizədə önəmli rol oynayır. 

Əmək və Əhalinin Sosial Müdafiəsi Na-
zirliyi yanında Dövlət Əmək Müfəttişliyi 
Xidməti bu sahədə fəaliyyətini uğurla da-
vam etdirir. Xidmət bu il aşkarlanan hüquq 
pozuntularını elektron sistem üzərindən 
həyata keçirdiyi dövlət nəzarəti tədbirləri, 
habelə ərizə və müraciətlərin araşdırılma-
sı zamanı aşkar edir. Bu da ona vaxtında 
hüquq pozuntularının aradan qaldırılma-
sı üçün qanunvericiliyə uyğun tədbirlər 
görməyə imkan verir. Bu barədə bildirilir: 
“Xidmətin elektron sistem üzərindən həyata 
keçirdiyi dövlət nəzarəti tədbirləri, habelə 
ərizə və müraciətlərin araşdırılması zamanı 
aşkar edilən həmin hüquq pozuntuları daha 
çox işçilərin əmək müqaviləsi olmadan iş-
lərə cəlb edilməsi, əmək haqqının və son 
haqq-hesabın ödənilməməsi, işçilərin icbari 
sığorta edilməməsi və əməyin mühafizəsi 
qaydalarının pozulması və s. ilə bağlı olub. 
Qeyd olunan hüquq pozuntularının hamısı-
nın aradan qaldırılması təmin edilib”.

Beləliklə, əmək müqaviləsi işçilərin 
əmək hüquqlarının, eyni zamanda, gələcək 
sosial təminat hüquqlarının qorunmasında 
vacib məlumat mənbəyidir. O, ilk növbə-
də işçi hüquqlarının təminatı, onun firavan 
gələcəyinin təməlidir. Əmək müqaviləsi 
həm də vergidən və sosial ödənişlərdən ya-
yınmanın qarşısının alınmasında rol oyna-
yan mühüm sənəddir. 

